
Пачэснае месца простай сялянскай дзяжы
Кожная сялянская хата магла пахваліцца вялікай колькасцю прадметаў хатняга ўжытку, зробленых народнымі майстрамі-ўмельцамі. 

Тут можна было ўбачыць і зручны абутак, сплецены з лыка, лазовай кары, бяросты ці пянькі – канапляных вяровачак, і розны гліняны посуд, і драўляныя бойкі, у якіх масла білі. А кожны вясковы пастушок умеў некалі плесці кашы або кошыкі. Кожная гаспадыня магла прапанаваць вашай увазе саматканыя  рушнічкі  і дзяружкі. Але самае пачэснае месца ў хаце займала дзяжа. Гэта шырокая бочачка, звужаная кверху, з накрыўкаю-вечкам. Яе рабіў сам гаспадар ці вясковыя ўмельцы. Выраблялі дзяжу з дубу ці з хвоі. Часам хваёвыя і дубовыя клёпкі чаргаваліся. Дуб паскараў квашанне і надаваў цесту прыемны пах.

Калі куплялі дзяжу, неабходна было адрозніваць “мужчынскую” і “жаночую”, набываючы, безумоўна, жаночую. Для гэтага лічылі клёпкі: цотная колькасць называлася “дзіж”, няцотная - “дзіжка”. 

У іерархіі рэчаў хатняга ўжытку дзяжа (дзежка, хлебніца) займала асаблівае месца. Яна выступала не проста як утылітарная рэч, а як абрадавы атрыбут, звязаны з культам хлеба. Гэта зусім не выпадкова, таму што ў дзяжы адбываецца цуд: невялікі кавалачак цеста ў ёй быццам бы ажывае, уздымаецца, расце, рыхтуючыся ператварыцца ў духмяны бохан.
У старых вяскоўцаў і зараз захоўваецца невялікая дзежка, у якой рашчыняюць цеста на бліны. Гэта дзежка-блінніца. Гаспадыня бярэ апалонік – вялікую драўляную лыжку, кідае цеста на скавародку і ставіць у печ.
Ставіліся людзі да дзяжы як да жывой істоты – з павагай.
Пякарскае начынне і дзяжа
Ёсць такі выраз: танцаваць ад печы. Таму аповед пра пякарскае начынне мы і пачнём з печы.
Печ займае ў сялянскай хаце важнае месца. Яна не толькі абагравае хату, але на ёй і спяць, і адпачываюць, і лечацца. А самае важнае, напэўна, тое, што ў печы пяклі хлеб. У некаторых месцах да гэтага часу ў хатах ёсць такія печы (хлебнымі іх называюць).
Пасля таго, як рашчынены ў дзяжы хлеб выхадзіцца, гаспадыня мясіла хлеб і раскладвала ў “бляшкі” (так называліся формы для выпечкі хлеба): хлеб павінен быў адпачыць і падысці. Таму “бляшкі” ставілі на цёплую печ, дзе хлеб і адпачываў, і падыходзіў.

Вазьму я хлебную лапату,
І хлеб у печ ёй пасаджу.
Ён будзе смачным і духмяным:
За гэта дзякую дзяжу.

Дзяжа і хлебная лапата заўсёды ўяўляліся як непадзельная пара. Таму выраблялі ці куплялі іх парай. Разам з дзежкай лапату чысцілі напярэдадні Вялікадня. З дапамогай лапаты цеста саджалі ў печ і даставалі з яе бохан хлеба.
Нібыта ў жыце перапёлка,

Устрапянулася душа.

П’ю хлебны пах,

Ён лепш за зёлкі,

Лепш сырадою з гладыша.

Хлебная лапата мела прамавугольную альбо круглаватую плоскасць даўжынёй 35-50 см і доўгае, 110-135 см, дзяржанне дыяметрам каля 3,5 см. Найчасцей рабілі яе з дошкі лісцевага дрэва. Каб цеста лягчэй ссоўвалася на чарэнь печы. Краі лапаты рабілі танчэйшымі. Захоўвалі лапату ў варыўні альбо ў каморы. Як і з дзяжой, з хлебнай лапатай звязана шмат розных рытуалаў. Лічылася, што хлебная лапата можа паспрыяць не толькі людзям, але і жывёле.
Дзяжа ў беларускіх традыцыях і абрадах

Сярод усіх ёмістасцей сяляне лічылі дзяжу самай сакральнай. Дзяжа надялялася магіяй і з’яўлялася сімвалам багацця, дабрабыту і здароўя. У беларускіх рытуалах дзяжа ўвасабляла жаночае чэрава. Рост дзіцяці ў чэраве жанчыны атаясамліваўся з падыманнем цеста. З гэтай прычыны зрабілася культурным эквівалентам жанчыны ўвогуле і цяжарнай жанчыны ў прыватнасці. Таму дзяжа часта выкарыстоўвалася ў абрадах, накіраваных на спрыянне нараджэнню.
Калі набывалі новую дзяжу, дык ёю не карысталіся адразу, а імкнуліся “задобрыць”. Ставілі на суткі разам са старою па адну посцілку і пад адной накрыўкай, каб новая дзяжа “прывыкла”. Перад Вялікаднем, на Вербным тыдні , яе білі свянцонай вярбой з пажаданнем здароўя і ўрадлівасці.

Лічылася, што хлеб у дзяжы будзе “расці”, калі вырабіць дзяжу на працягу аднаго дня з сасны, у якую трапіла маланка.

Каб хлеб у доме ніколі не закончыўся, дзяжу не мылі, каб не вымыць рэшткі цеста са шчылін.

Імкнуліся таксама не застудзіць і не запарыць дзяжу, трымалі яе ў вызначаным месцы і ні ў якім разе не пазычалі ў чужую хату, каб не “пакрыўдзілася”.

У тым выпадку, калі хлеб у дзяжы не ўдаваўся, з ёю абыходзіліся строга: ставілі на парозе ўверх дном, утыкалі ў дно нож і лілі на яе кіпень. А на Віцебшчыне “маральна” ўздзейнічалі на дзяжу. Калі цеста не падыходзіла і хлеб не ўдаваўся, яго адразу яшчэ цёплым аддавалі свінням. Лічылася, што дзяжа абавязкова “выправіцца”, бо не зможа перанесці такой абразы.

Вядома было выкарыстанне дзяжы і ў народнай медыцыне. Напрыклад, хворае дзіця клалі ў дзяжу з надзеяй, што яму перадаецца яе жыццяздольнасць, гаючая сіла.
Калі дзіця доўгі час не размаўляла і не хадзіла, яго саджалі пад дзяжу пасля таго, як з яе выберуць цеста.

А каб у дзяцей хутчэй прараслі “малочныя” зубы, ім давалі есці “паскрэбкі” – аладкі, прыгатаваныя з рэшткаў цеста, якое наскрэблі ў дзяжы. 
Дзяжу выкарыстоўвалі ў абрадах, якія былі звязаныя з ахоўнай магіяй: каб спыніць пажар ці прадухіліць удар маланкай.

Падчас улазін спачатку ў хату пускалі кошку, пасля – пеўня, а за імі, каб у новай хаце не зводзіўся хлеб, гаспадар уносіў дзяжу з рошчынай. Беларусы верылі, што дзяжа сімвалізуе ідэі дабрабыту.

Таксама з дапамогай дзяжы шукалі тапельцаў, глядзелі ў дзяжу, каб не баяцца нябожчыкаў, каб не баяцца свавольстваў дамавіка.

У хаце да дзяжы былі самыя паважлівыя адносіны: яна была надзелена чалавечымі рысамі. Садзіцца ці ўставаць на дзяжу дазвалялася толькі ў выключных выпадках, пры ўмове рытуальнай чысціні: цнатлівай нявесце альбо, напрыклад, малому дзіцяці ў час першага пострыгу, які выконвалі акурат у год.

Калі ж дзяжа “сапсавалася”, гаспадыня мусіла пацерці яе цыбуляй і часнаком, абкурыць купальскімі травамі, абпырскаць хрышчэнскай вадой, пасыпаць чацвярговай соллю ці спасаўскім макам. 

Вядомы таксама рытуал ачышчэння дзяжы. Звычыйна ён праводзіўся на Страсным тыдні, але таксама вядомы выпадкі, што ў пэўных мясцовасцях ён праводзіўся ў сераду ці ў пятніцу на Страсным тыдні, напярэдадні Каляд альбо ў тыдзень  Увядзення Багародзіцы ў храм. Дзяжу старанна скрэблі, націралі соллю, цыбуляй, часнаком, пасля чаго абкурвалі яе воскам і верасам. Гэта рабілася для таго, каб дзяжа заўсёды была “чыстай” і “ўдалай”. Затым дзяжу ўпрыгожвалі, выносілі на падворак і ставілі на слупе брамы. Раніцай з першымі промнямі сонца неслі дзяжу назад у хату. Сэнс абраду заключаўся ў асвячэнні дзяжы і атрыманні падтрымкі нябёсаў, далучэнні яе да вясновага сонца. 

Старую дзяжу, якая ўжо адпрацавала сваё, выкідаць забаранялася. Як пачэснага чалавека, дзяжу накрывалі ручніком і ставілі ў чырвоны кут. Пасля гэтага яе выкарыстоўвалі для захоўвання пірагоў, печыва і іншага ў дні вялікіх свят. Быў час, калі на Палессі ў кожнай хаце ў чырвоным куце стаяла дзяжа, якая была накрыта белым абрусам.
Вясельны абрад “Садзіць нявесту на пасад”
Раз бяседа вялікая ў князя была:

На пасад дачку-княжну садзілі…

Я.Купала (паэма “Курган”)

Цяпер ужо мала хто ведае, што да ўяўленняў аб дзяжы мае прамое дачыненне выраз “садзіць на пасад, аддаваць замуж”. Пасадам назывылася накрытая кажухом дзяжа, на якую і садзілі нявесту (звычайна гэта рабіў малодшы брат). У адным з твораў Уладзіміра Дубоўкі чытаем: “Узялі матчыну дзяжу, паклалі ў яе хлеба, солі, накрылі кажухом – вось і пасад”. 

Аднак выкананне гэтага абраду было абумоўлена адной важнай акалічнасцю: сесці на пасад нявеста магла толькі ў тым выпадку, калі яна захавала цнатлівасць.

Этнограф Сержпутоўскі ў сувязі з гэтым адзначыў: “Дзяжу накрываюць кажухом наверх шэрсцю, да і садзяць нявесту, каторая толькі тагды сядзе, калі яна цнатлівая; калі ж не, то не можа садзіцца, бо абразіць каравай, і ёй у жыцці не будзе ні ў чым шчасця”. У адпаведнасці з традыцыяй такая нявеста павінна была адмовіцца ад абраду саджання на пасад, што мела для яе і яе родзічаў вельмі непрыемныя вынікі. Вось, што пісаў сто гадоў назад вядомы беларускі этнограф і фалькларыст М. Доўнар-Запольскі: “Цяжкае ўражанне атрымліваецца, калі маладая не садзіцца на пасад… Пакрыўджаны бок мае права адразу ж паехаць дахаты, адмовіўшыся ад усялякіх абавязкаў, і патрабаваць вяртання сваіх выдаткаў на падрыхтоўку вяселля”. Такім чынам, дзяжа, якая з’яўлялася для людзей сімвалам урадлівасці, жыццяздольнасці, здароўя і дабрабыту, звязвалася ў народнай свядомасці з цнатлівасцю нявесты як умовай яе здольнасцей да ўтварэння сям’і, нараджэння дзяцей.  Века дзяжы выкарыстоўвалася як абрадавы  паднос. З хлебам і соллю, пакладзенымі на века, сустракалі маладых, калі тыя вярталіся ад вянца.

На веку неслі шлюбны каравай. Звычайна маладыя ўваходзілі ў дом пад векам дзяжы, а маці маладога датыкалася да галоў маладых, жадаючы шчасця. У некаторых мясцовасцях абодва караваі (маладой і маладога) ставілі на века дзяжы, і сваты, падняўшы яго, утваралі своеасаблівую браму, пад якой цалаваліся блізкія сваякі маладых. Як падае энцыклапедыя “Беларуская этнаграфія”, “гэты рытуал азначаў злучэнне маладых і парадненне іх родаў.” На Віцебшчыне на века дзяжы накладвалі шмат розных страў і жадалі маладым: “ Што на гэтым веку, дай, Божа, давеку!”
Спіс выкарыстанай літаратуры

Дадатак 1

Дакументальнае суправаджэнне
экспаната ў школьным музеі “Беларуская хатка”

Дадатак 2

Фрагмент   вясельнага  абраду
“Садзіць  нявесту  на  пасад”
(У выкананні членаў клуба “Спадчына”)
Дружына з маладым падыходзіць да маці, дае паклон да зямлі і просіць: “Будзьце ласкавыя, выпусціце ўжэ нам Марысю з каморы”. 

Маці, узяўшы талерку з хлебам і соллю, якою сустракала зяця, ідзе да дачкі.
Дзяўчаты ў гэты час выконваюць:

Уцякай, Марыська, уцякай,

Цераз аконачка ўмыкай,

Альбо дзе ў куточак схавайся,

Бо ўжэ ідуць баяры, не дайся. 
Маці звяртаецца да маладой: “Хадзі, Марысенька, мае дзіцятко, бо ўжо прыйшоў час, ужо пакінеш нас”.
Маладую вядзе брат (старэйшы ці малодшы). Маладая кладзе руку на белую хустку, якую трымае брат.
Дзяўчаты пяюць:


Пастаньцё, баяр’е, усенька ў рад,


Будзе ісці Марыська на пасад,


Будзе ісці Марыська паміж вамі,


Шчочка абліта слязамі.
Бацька ўносіць у хату дзяжу, накрытую кажухом.
Брат, абвёўшы сястру вакол, пытае (маладая кланяецца бацькам):
Ці ёсць у гэтага дзіцяці бацька і маці,

Ці дазволяць сястру на пасад саджаці? 

Бацькі: 

Ёсць. Дазваляем.

Брат:

Благаславіце, бацька і маці,

Сястру на пасад саджаці!

Бацька:

Бог благаславіць, а бацька і маці вяліць!

Брат: Благаславіце, татка і маці,
Сястру на пасад саджаці!

Бацькі:

Бог благаславіць,

А бацька і маці вяліць!

Маладая садзіцца на дзяжу. Брат падыходзіць да маладой, расплятае касу, перакрысціўшы галаву, тройчы расчэсвае ёй валасы, маці ж, падышоўшы з запаленай грамнічнай свечкай, падпальвае іх у чатырох месцах і прыколвае на галаве руцяны вянок.

Старшая дружка здымае з ног маладой чаравікі, а замест іх абувае тыя, якія прыслаў малады (музыкі іграюць “Лявоніху”).
Маладая ўстае.

Сват (кланяецца маладой), кажа: “У імя Бога і маладога віншуем цябе, Марыська”.
Маладая, пакланіўшыся бацькам, гасцям, дружыне, сядае за стол каля брата (месца брата паміж маладымі).
Дадатак 3

Фрагмент экскурсіі  “Хата з матчынай душою”

Ажыўлялі вясковую хату рэчы, зробленыя рукамі гаспадароў і вясковых умельцаў. Гэта дзяжа. Няцяжка здагадацца, чаму гэтую рэч называлі хлебніцаю. У ёй заквашвалі цеста, з якога пяклі духмяны хлеб. Цеста ў дзяжы варушылася, расло, як жывое. Прасілася ў печ.

Дзяжа – гэта шырокая бочачка, завужаная кверху, з накрыўкаю-вечкам. Рабілі дзяжу з дубу ці з хвоі. Часам хваёвыя і дубовыя клёпкі чаргаваліся. Дуб паскараў квашанне, надаваў цесту прыемны пах. Дзяжу ў вёсцы шанавалі. Пры ўваходзінах яе першай уносілі ў хату. Каб не зводзіўся хлеб на стале.

Не абыходзіўся без дзяжы і абрад вяселля. Перад прыездам жаніха на дзяжу садзілі нявесту. Распляталі дзявочую касу, благаслаўлялі на шчасце і дзетак. Перш, чым апробаваць новую дзяжу, якую прывозіла маладая ў дом свайго мужа, яе ставілі побач са старой на адной посцілцы, пад ільняным абрусам. Каб старая дзяжа, як кажуць, падзялілася вопытам, як лепей цеста на хлеб заквашваць.
З дзяжой звязана вялікая колькасць прыкмет, звычаяў і абрадаў. 
Акт прыёму экспаната ў музей





Запіс пра экспанат у кнізе ўліку





Рэгістрацыйны нумар экспаната





Экскурсавод  Дар’я Грышкевіч расказвае пра экспанат





Члены клуба “Спадчына” рыхтуюць экспанат да экскурсіі

